
თბილისი,
2020
შესავალი
სამართალწარმოების პროცესში არასრულწლოვანთა საუკეთესო ინტერესების დაცვა პირდაპირ აისახება მათ მომავალ განვითარებასა და მათ მიერ შესაბამისი ადგილის დაკავებაზე სამოქალაქო საზოგადოებაში. ბავშვები ზრდასრულებისგან განსხვავდებიან ფიზიკური და ფსიქოლოგიური განვითარების დონით, აგრეთვე ემოციური და საგანმანათლებლო საჭიროებებით. შესაბამისად, სამართალდამცავ სისტემასთან კონტაქტში მყოფ ყველა ბავშვს (მოწმე, დაზარალებული, კანონთან კონფლიქტში მყოფი არასრულწლოვანი) განსაკუთრებული მიდგომა სჭირდება და მართლმსაჯულების კონტექსტში მათ მიმართ განხორციელებული ნებისმიერი ქმედება, უპირველესად, ბავშვის საუკეთესო ინტერესებს უნდა ითვალისწინებდეს.

სახელმწიფოებს აქვთ ვალდებულება, შეიმუშაონ არასრულწლოვანთა მართლმსაჯულების განკარგვის მექანიზმები და სისტემა. ბავშვის უფლებათა კონვენციის მე-40 მუხლის მე-4 პუნქტი მიუთითებს, რომ „სახელმწიფოები უნდა ცდილობდნენ კანონების, პროცედურების, ორგანოებისა და დაწესებულებების ჩამოყალიბებას ბავშვებისათვის, რომლებმაც, როგორც ითვლება, დაარღვიეს სისხლის სამართლის კანონმდებლობა, ბრალად ედებათ მისი დარღვევა ან აღიარებულნი არიან მის დამრღვევად’’.

საქართველოში 2016 წლიდან მოქმედებს არასრულწლოვანთა მართლმსაჯულების კოდექსი, რომელიც კანონთან კონფლიქტში მყოფი ბავშვის, არასრულწლოვანი მოწმისა და დაზარალებულის მიმართ განსაკუთრებულ სტანდარტებს აწესებს.  აღნიშნული კოდექსი ადგენს არასრულწლოვნის ადმინისტრაციული და სისხლისსამართლებრივი პასუხისმგებლობის, არასრულწლოვნის მონაწილეობით ადმინისტრაციული სამართალდარღვევის საქმის წარმოებისა და სისხლის სამართლის პროცესის თავისებურებებს, სასჯელისა და სხვა ზომების აღსრულების სპეციალურ წესებს.

საქართველოს მთავრობის  №337 დადგენილებით დამტკიცებული საქართველოს შინაგან საქმეთა სამინისტროს დებულებისა და ,,პოლიციის შესახებ’’ საქართველოს კანონის შესაბამისად, საქართველოს პოლიცია არის სამინისტროს სისტემაში შემავალი, აღმასრულებელი ხელისუფლების განმახორციელებელი სამართალდამცავი დაწესებულებების სისტემა, რომელიც საქართველოს კანონმდებლობით მინიჭებული უფლებამოსილებების ფარგლებში ახორციელებს პრევენციულ და სამართალდარღვევაზე რეაგირების ღონისძიებებს საზოგადოებრივი უსაფრთხოებისა და მართლწესრიგის დასაცავად. უმრავლეს შემთხვევებში, სამართალდამცავ სისტემასთან მოწმე, დაზარალებულ და კანონთან კონფლიქტში მყოფი არასრულწლოვნების პირველადი კონტაქტი პოლიციელთან ან/და სხვა ბავშვთა დაცვის სპეციალისტთან (მაგ. სოციალური მუშაკი) შეხვედრით იწყება, ანუ იმ ადამიანებთან ურთიერთობით, რომლებიც საგამოძიებო მოქმედებებს ატარებენ და იღებენ ინფორმაციებს სავარაუდო ან/და განხორციელებული ძალადობის/დანაშაულის შესახებ. 

ტერმინთა განმარტება
არასრულწლოვანი 
არასრულწლოვნად ითვლება 18 წლამდე ასაკის დაზარალებული, მოწმე და კანონთან კონფლიქტში მყოფი პირი. ადმინისტრაციული პასუხისმგებლობის მიზნებისათვის არასრულწლოვნად ითვლება პირი, რომელსაც ადმინისტრაციული სამართალდარღვევის ჩადენის მომენტისათვის შეუსრულდა 16 წელი, მაგრამ არ შესრულებია 18 წელი, ხოლო სისხლისსამართლებრივი პასუხისმგებლობის მიზნებისათვის – პირი, რომელსაც დანაშაულის ჩადენის მომენტისათვის შეუსრულდა 14 წელი, მაგრამ არ შესრულებია 18 წელი.

კანონთან კონფლიქტში მყოფი ბავშვი
18 წლამდე ასაკის პირი, რომლის მიმართაც:
ა) არსებობს დასაბუთებული ვარაუდი, რომ მან ჩაიდინა საქართველოს სისხლის სამართლის კოდექსით გათვალისწინებული დანაშაული;

ბ) შედგენილია ადმინისტრაციული სამართალდარღვევის ოქმი, რომლის თანახმად, მან ჩაიდინა საქართველოს ადმინისტრაციულ სამართალდარღვევათა კოდექსის 45-ე, 45​1 და 100​​​2 მუხლებით, 116-ე მუხლის მე-9 ნაწილით, 121-ე მუხლის მე-4 ნაწილით, 123-ე მუხლის მე-4 ნაწილით, 150-ე მუხლის 2​​​2 ნაწილით, 153​​​3 მუხლის მე-2 ნაწილით, 153​6 მუხლის მე-2 ნაწილით, 155​​​2, 157-ე და 166-ე მუხლებით, 171-ე მუხლის მე-3 ნაწილით, 173-ე მუხლით, 174​1 მუხლის მე-3 და მე-4 ნაწილებით, 174​15  მუხლის მე-4 ნაწილით, 175​2, 177​1 და 178-ე მუხლებით და 181​1  მუხლის მე-2 ნაწილით გათვალისწინებული ადმინისტრაციული სამართალდარღვევა;

გ) გამოტანილია გამამტყუნებელი განაჩენი ან ამ ნაწილის „ბ“ ქვეპუნქტით გათვალისწინებული ადმინისტრაციული სამართალდარღვევისათვის ადმინისტრაციული სახდელის დაკისრების შესახებ გადაწყვეტილება.   

დაზარალებული და მოწმე ბავშვები

დაზარალებული - არასრულწლოვანი, რომელსაც მორალური, ფიზიკური ან ქონებრივი ზიანი მიადგა უშუალოდ ადმინისტრაციული სამართალდარღვევის ან დანაშაულის შედეგად;

მოწმე - არასრულწლოვანი, რომელსაც შეიძლება ჰქონდეს ადმინისტრაციული სამართალდარღვევის საქმესთან ან სისხლის სამართლის საქმესთან დაკავშირებული ინფორმაცია.

პასუხისმგებლობის მინიმალური ასაკი
მინიმალური ასაკი, რომელიც სისხლისსამართლებრივი პასუხისმგებლობისათვის 14 წელია, ხოლო ადმინისტრაციული პასუხისმგებლობისათვის – 16 წელი.

არასრულწლოვანთა მართლმსაჯულების პროცესის მწარმოებელი პირი/პროცესის მონაწილე პირი 
მოსამართლე, გამომძიებელი, პროკურორი, პოლიციელი, ადვოკატი, სოციალური მუშაკი, მედიატორი, პრობაციის ოფიცერი, მოწმისა და დაზარალებულის კოორდინატორი, არასრულწლოვანთა სარეაბილიტაციო დაწესებულების პერსონალი, შესაბამისი პატიმრობის დაწესებულების პერსონალი, რომელიც მონაწილეობს არასრულწლოვანთა მართლმსაჯულების პროცესში და რომელსაც გავლილი აქვს სპეციალური მომზადება არასრულწლოვანთა მართლმსაჯულებაში.

სამართალწარმოების პროცესში მოწმე, დაზარალებული და კანონთან კონფლიქტში მყოფი ბავშვების მიმართ სამართალდამცავების მიერ მოქცევის ზოგადი წესები

საქმის შესწავლის/გამოძიების ნებისმიერ ეტაპზე, ნებისმიერი სტატუსით მყოფი არასრულწლოვნის მიმართ პოლიციელი ვალდებულია დაიცვას საქართველოს პოლიციელის ეთიკის კოდექსით დადგენილი კანონიერების, ჰუმანურობის, კეთილსინდისიერების, ადამიანის ძირითადი უფლებებისა და თავისუფლებების პატივისცემის, სამართლიანობისა და მიუკერძოებლობის პრინციპები. გარდა ამისა, პოლიციელი ვალდებულია არასრულწლოვანთა მართლმსაჯულების კოდექსის მოთხოვნების გათვალისწინებით, მოქმედებდეს არასრულწლოვნის საუკეთესო ინტერესებიდან გამომდინარე. პოლიციელი უნდა იცავდეს არასრულწლოვნის უფლებებსა და ძირითად თავისუფლებებს, როგორებიცაა:
· ღირსების პატივისცემა (ღირსეული მოპყრობა - ეს არის დადებით ქმედებათა ერთობლიობა, პატივისცემის, ზრუნვის ნდობის, წამახალისებელი სიტყვების და მხარდაჭერის გამოხატვა არასრულწლოვანისადმი. ეს არის ურთიერთობის კულტურა, რომელიც დაფუძნებულია ღირსების პატივისცემაზე, მისი თავისებურებების, მოთხოვნილებებისა და პირადი ისტორიის გათვალისწინებით);
· სიცოცხლის უფლება;
· თავისუფლებისა და უსაფრთხოების უფლება (პოლიციელი უნდა მოქმედებდეს, უპირველეს ყოვლისა, არასრულწლოვნის უსაფრთხოებიდან გამომდინარე);
· პირადი ცხოვრების ხელშეუხებლობის უფლება;
· აზრის, სინდისისა და აღმსარებლობის თავისუფლება/პატივისცემა (მართლმსაჯულების კოდექსის შესაბამისად არასრულწლოვანს უფლება აქვს იყოს მოსმენილი. პატივისცემა არის უნარი, მოეპყრო სხვას პატივისცემით - ხედავდე არასრულწლოვანს, როგორც ღირსეულს და აფასებდე მის ღირებულებებს);
· გამოხატვის თავისუფლება;
· გადაადგილების თავისუფლება;
· იყოს ემპათიური/სენსიტიური არასრულწლოვნის მიმართ (ემპათია - უნარი, გესმოდეს სხვისი სოციალური, ეკონომიკური, კულტურული თუ პოლიტიკური მდგომარეობა ან ამ მდგომარეობისადმი დამოკიდებულებები. სენსიტიურობა - ეს არის უნარი, დამოკიდებულება, როცა პოლიციელი ცდილობს სამყაროს დანახვას არასრულწლოვნის გადმოსახედიდან, ცდილობს გაიგოს რას გრძნობს ის;
· სხვა უფლებები, რომლებიც გათვალისწინებულია საქართველოს კონსტიტუციითა და საერთაშორისო ვალდებულებებით.

პოლიციელი თავისი საქმიანობისას უნდა ხელმძღვანელობდეს თანაზომიერების პრინციპით. კონკრეტული სიტუაციის გათვალისწინებით, კანონით მინიჭებული შესაძლო საშუალებებიდან პოლიციელმა უპირატესობა უნდა მიანიჭოს არასრულწლოვნის საუკეთესო ინტერესების გათვალისწინებით მისთვის ნაკლები ზიანის მომტან ქმედებას, ხერხსა და საშუალებას.

პოლიციელი ვალდებულია მართლმსაჯულების სისტემაში მოხვედრილი ბავშვის მიმართ, მათ შორის, ადმინისტრაციული სამართალწარმოების მიმდინარეობისას დაიცვას შემდეგი პრინციპები:
· არასრულწლოვანთა საუკეთესო ინტერესების პრიორიტეტულობა (არასრულწლოვანთა მართლმსაჯულების პროცესში, უპირველეს ყოვლისა, გაითვალისწინება არასრულწლოვნის საუკეთესო ინტერესები);
· დისკრიმინაციის აკრძალვა (აკრძალულია არასრულწლოვნის, აგრეთვე მისი კანონიერი წარმომადგენლის პირდაპირი და ირიბი დისკრიმინაცია);
· არასრულწლოვნის ჰარმონიული განვითარების უფლება (არასრულწლოვანთა მართლმსაჯულების პროცესში არასრულწლოვანს აქვს ფიზიკური, გონებრივი, სულიერი, ზნეობრივი და სოციალური განვითარების უფლება) ;
· თანაზომიერება (კანონთან კონფლიქტში მყოფი არასრულწლოვნის მიმართ გამოყენებული ზომა ჩადენილი ქმედების თანაზომიერი უნდა იყოს და მის პიროვნებას, ასაკს, საგანმანათლებლო, სოციალურ და სხვა საჭიროებებს უნდა შეესაბამებოდეს);
· ყველაზე მსუბუქი საშუალებისა და ალტერნატული ზომის პრიორიტეტულობა (არასრულწლოვანთა მართლმსაჯულების პროცესში უპირატესობა საქართველოს სისხლის სამართლის კოდექსის, საქართველოს სისხლის სამართლის საპროცესო კოდექსის, საქართველოს ადმინისტრაციულ სამართალდარღვევათა კოდექსის, პატიმრობის კოდექსისა და არასრულწლოვანთა მართლმსაჯულების კოდექსის მიზნების მიღწევის ყველაზე მსუბუქ საშუალებას ენიჭება);
· პატიმრობა, როგორც უკიდურესი ღონისძიება (დაუშვებელია არასრულწლოვნისთვის თავისუფლების შეზღუდვა, თუ კანონით განსაზღვრული მიზნის მიღწევა უფრო მსუბუქი ზომის გამოყენებით არის შესაძლებელი, მათ შორის: ადმინისტრაციული სამართალდარღვევის ჩადენისათვის დაკავებისას (16 წლიდან);
· არასრულწლოვანთა მართლმსაჯულების პროცესში არასრულწლოვნის მონაწილეობა (იგულისხმება არასრულწლოვნის მოსმენისა და მისი მოსაზრების გათვალისწინების უფლება მისი ასაკისა და განვითარების დონის შესაბამისად. ასევე, იგულისხმება არასრულწლოვნის უფლება უშუალოდ, კანონიერი წარმომადგენლის ან/და ადვოკატის/საპროცესო წარმომადგენლის საშუალებით მიიღოს მონაწილეობა არასრულწლოვანთა მართლმსაჯულების პროცესში. თუ არასრულწლოვნისა და მისი კანონიერი/საპროცესო წარმომადგენლის მოთხოვნები ერთმანეთს ეწინააღმდეგება, უპირატესობა იმ მოთხოვნას ენიჭება, რომელიც მეტად შეესაბამება არასრულწლოვნის საუკეთესო ინტერესებს. ყველა განხორციელებული ქმედება უნდა შეესაბამებოდეს მისი აღქმისა და გაგების უნარებს);
· არასრულწლოვანთა მართლმსაჯულების პროცესის გაჭიანურების დაუშვებლობა (არასრულწლოვანთა მართლმსაჯულების პროცესი ყოველგვარი გაუმართლებელი გაჭიანურების გარეშე უნდა მიმდინარეობდეს);
· არასრულწლოვნის პირადი ცხოვრების დაცულობა (მართლმსაჯულების პროცესის ნებისმიერ სტადიაზე უნდა იქნეს დაცული არასრულწლოვნის პირადი დაცულობა. ინფორმაცია არასრულწლოვნის ნასამართლობისა და ადმინისტრაციული პასუხისმგებლობის შესახებ უნდა იქნეს დაცული კანონის მოთხოვნების შესაბამისად. დაუშვებელია არასრულწლოვნის პერსონალური მონაცემების გამჟღავნება და გამოქვეყნება, გარდა „პერსონალურ მონაცემთა დაცვის შესახებ" საქართველოს კანონით გათვალისწინებული შემთხვევებისა);
· არასრულწლოვნისადმი ინდივიდუალური მიდგომა (იგულისხმება არასრულწლოვნის მიმართ განსაკუთრებული ყურადღებით მოპყრობა. უნდა იქნეს გათვალისწინებული: ასაკი, განვითარების დონე, ცხოვრების, აღზრდისა და განვითარების პირობები, განათლება, ჯანმრთელობის მდგომარეობა, ოჯახური ვითარება და სხვა გარემოებები, რომლებიც არასრულწლოვნების ხასიათისა და ქცევის თავისებურებების შეფასების და მისი საჭიროებების განსაზღვრის შესაძლებლობას იძლევა);
· სისხლის სამართლის საქმის წარმოების ნებისმიერ სტადიაზე არასრულწლოვანი ბრალდებული/მსჯავრდებული/გამართლებული და დაზარალებული უზრუნველყოფილი არიან უფასო იურიდიული დახმარებით;   
· სისხლის სამართლის საქმის წარმოების ნებისმიერ სტადიაზე არასრულწლოვან გამოსაკითხ პირს/მოწმეს შეუძლია ისარგებლოს უფასო იურიდიული დახმარების უფლებით, თუ იგი არის გადახდისუუნარო ან საქართველოს სისხლის სამართლის კოდექსის XIX, XX და XXII თავებითა და 144​1−144​3 მუხლებით გათვალისწინებული რომელიმე დანაშაულის საქმეზე გამოსაკითხი პირი/მოწმე;
·  არასრულწლოვნის საპროცესო უფლებები, იგულისხმება არასრულწლოვანი - ბრალდებული/მსჯავრდებული/გამართლებული და დაზარალებულის უფლება ისარგებლოს უფასო იურიდიული დახმარების უფლებით სისხლის სამართლის საქმის წარმოების ნებისმიერ სტადიაზე, ხოლო არასრულწლოვანი  მოწმის შემთხვევაში, ამ უფლების გამოყენება შესაძლებელია თუ არასრულწლოვანი გადახდისუუნაროა. არასრულწლოვანი სარგებლობს, აგრეთვე შემდეგი უფლებებით: ა) მისი განვითარების შესატყვისი ფორმით ინფორმაციის მიღების უფლებით, ბ) თარჯიმნის მომსახურების უფასოდ მიღების უფლებით - მისი მიღების საჭიროების შემთხვევაში, გ) კანონიერი წარმომადგენლის ან საპროცესო წარმომადგენლის თანხლების უფლებით, დ) საკონსულო დახმარების მიღების უფლებით ე) საქართველოს კანონმდებლობით გათვალისწინებული სხვა უფლებებით.



არასრულწლოვანთა სამართალწარმოების პროცესი
არასრულწლოვნის გამოკითხვა/გასაუბრება

გამოძიების პროცესში, პოლიციელი ვალდებულია არასრულწლოვნის გამოკითხვისას გაუფრთხილდეს მის პატივსა და ღირსებას, გაითვალისწინოს მისი ასაკი, სქესი, ფიზიკური და ფსიქიკური მდგომარეობა, კულტურული, ეთნიკური და რელიგიური კუთვნილება.  პოლიციელმა უნდა გაითვალისწინოს მოწმე არასრულწლოვნის განსაკუთრებული მდგომარეობა და გამოძიების ნებისმიერ ეტაპზე უზრუნველყოს იგი ყველა საჭირო ღონისძიებით, როდესაც არსებობს მისი დაზიანების ან დაშინების რისკი. ყველა ბავშვს აქვს უფლება იყოს მოსმენილი. მნიშვნელოვანია, რომ არასრულწლოვანს, რომელსაც შეუძლია საკუთარი აზრებისა და შეხედულებების თავისუფლად ფორმირება, შეეძლოს მათი გადმოცემა, ხოლო მის მიერ მიწოდებულ ინფორმაციას ასაკისა და ჩამოყალიბების მიხედვით უნდა მიენიჭოს მნიშვნელობა.
· ვინაიდან დაზარალებული და მოწმე ბავშვები ხშირად ინფორმაციის უმნიშვნელოვანეს წყარო წარმოადგენენ განხორციელებული სამართალდარღვევის საქმეში, აუცილებელია ვიცოდეთ, თუ რამდენად შეუძლიათ მათ სტრესული გამოცდილების დამახსოვრება და შემდგომში გადმოცემა. მოწოდებული ინფორმაციის როგორც რაოდენობა, ისე სანდოობა მეტწილად განპირობებულია ბავშვის განვითარების დონით, შემთხვევის თავისებურებით და გამოკითხვისას პოლიციელის მიერ გამოყენებული მეთოდებით. ბავშვები, ასევე მგრძნობიარენი არიან გამომძიებლის  სტატუსისა და ცოდნის დონის მიმართ, რამაც შეიძლება მათზე იმოქმედოს. 
· მნიშვნელოვანია არასრულწლოვანთან მომუშავე პირმა მოიპოვოს მისი ნდობა და ჩამოაყალიბოს სანდო ურთიერთობა, ამისათვის კი საჭიროა:
· სერიოზულობით მოეკიდოს ბავშვის მიერ წარმოთქმულ ყველა სიტყვას;
· არ უნდა გააკეთოს აქცენტი ბავშვის ასაკზე და არ შეუქმნას წარმოდგენა, რომ ასაკის გამო მის მიერ გაზიარებული ინფორმაცია ნაკლებად სარწმუნოა;
· არასდროს დააყენოს ეჭვქვეშ არასრულწლოვნის უნარი მიიღოს დასაბუთებული გადაწყვეტილება საკუთარი ცხოვრების შესახებ;
· ურთიერთობისას აირჩიოს კომუნიკაციის შედარებით უფრო მგრძნობიარე ტექნიკა;
· იმისათვის, რომ ბავშვმა მიიღოს გაცნობიერებული გადაწყვეტილება, ინფორმაცია მიაწოდოს ნათლად და კონკრეტულად, ასევე მიუთითოს გადაწყვეტილების თანმდევი შედეგების შესახებ.
არასრულწლოვანთან გამოკითხვამდე კომუნიკაცია უნდა ჰქონდეს რაც შეიძლება ცოტა რაოდენობის სამართალდამცავ პირს/მათ ხელმძღვანელებს მეორადი ვიქტიმიზაციის თავიდან აცილების მიზნით. არასრულწლოვანთან კომუნიკაცია უნდა დაამყაროს მხოლოდ არასრულწლოვანთა მართლმსაჯულებაში სპეცილიზირებულმა საქმის გამომძიებელმა.
I. არასრულწლოვანი კანონიერი წარმომადგენლის მეშვეობით უნდა იქნეს დაბარებული საგამოძიებო ორგანოში, მისი გამოკითხვის მიზნით;
II. გამოკითხვა უნდა ჩატარდეს ისეთ ადგილას, სადაც ბავშვი თავს დაცულად და კომფორტულად იგრძნობს. გარემო უნდა იყოს მეგობრული და საბავშვო, თუმცა ზედმეტ ყურადღებას არ უნდა იპყრობდეს. გამოკითხვის ოთახი უნდა იყოს იზოლირებული;
III. 14 წლამდე არასრულწლოვნის  გამოკითხვა/დაკითხვა უნდა ჩატარდეს მხოლოდ მისი კანონიერი წარმომადგენლის თანხმობითა და მონაწილეობით;
IV. პირველ რიგში, მოძიებულ უნდა იქნეს ბავშვის მშობელი გარდა იმ შემთხვევისა, როდესაც სახეზეა ქვემოთ ჩამოთვლილი ერთი ან რამდენიმე გარემოება: ა) პროცესში მშობლის მონაწილეობა არასრულწლოვნის სამართალდამცავ ორგანოში მიყვანიდან 1 საათის განმავლობაში შეუძლებელია; ბ) არასრულწლოვანი არ ცხოვრობს მშობელთან ან/და უარს აცხადებს მასთან დაკავშირებაზე ან პროცესში მონაწილეობაზე; გ) მშობელი არასრულწლოვნის საუკეთესო ინტერესების საწინააღმდეგოდ მოქმედებს; დ) არასრულწლოვანი მშობლის მიერ ჩადენილი დანაშაულის მსხვერპლი ან თვითმხილველია; ე) მშობელი იმავე დანაშაულის ჩადენაშია ბრალდებული; ვ) მშობელი ხელმიუწვდომელი; ზ) გამოძიება მიმდინარეობს ოჯახში ძალადობის ფაქტზე, სადაც მშობელი სავარაუდო მოძალადეა ან კანონიერი წარმომადგენლის მიკერძოებულობასა და ობიექტურობასთან დაკავშირებით არსებობს ეჭვი. თუ ბავშვის მშობლის მოძიება ვერ ხერხდება ან/და მისი პროცესში მონაწილეობა მიზანშეუწონელია არასრულწლოვნის საუკეთესო ინტერესებიდან გამომდინარე, მოძიებულ უნდა იქნეს ბავშვის სხვა კანონიერი წარმომადგენელი (მშვილებელი, პაპა, ბებია, და, ძმა, მეუღლე, მათ შორის, განქორწინებული). თუ სხვა კანონიერი წარმომადგენლის მოძიება ვერ ხერხდება ან/და მისი პროცესში მონაწილეობა მიზანშეუწონელია არასრულწლოვნის საუკეთესო ინტერესებიდან გამომდინარე, მოძიებულ უნდა იქნეს სანდო პირი. თუ სანდო პირის მოძიებაც ვერ ხერხდება, პროცესში უნდა ჩაერთოს მეურვეობისა და მზრუნველობის ორგანოს წარმომადგენელი;
V. არასრულწლოვნის საუკეთესო ინტერესებიდან, ბავშვის ასაკიდან და დანაშაულის კატეგორიიდან გამომდინარე, სოციალურ მუშაკთან ერთად საქმეში შესაძლებელია ჩაერთოს ფსიქოლოგი;
VI. არასრულწლოვანი არ შეიძლება გამოიკითხოს 22:00 საათიდან - 08:00 საათამდე;
VII. არასრულწლოვანი უზრუნველყოფილი უნდა იყოს შესაფერისი საკვებითა და სასმელი წყლით არანაკლებ ყოველ 4 საათში ერთხელ, 08:00 საათიდან - 22:00 საათამდე, აგრეთვე საპირფარეშოთი შეუზღუდავად სარგებლობის უფლებით;
VIII. არასრულწლოვნის გამოკითხვას ან/და სხვა საგამოძიებო მოქმედების ჩატარებას ახორციელებს არასრულწლოვანთა მართლმსაჯულებაში სპეციალიზებული პირი. თუ სახეზეა გადაუდებელი ოპერატიული/საგამოძიებო მოქმედებების განხორციელების ვალდებულება, პოლიციის თანამშრომელი გადის შემთხვევის ადგილზე და პირველად კომუნიკაციას ამყარებს არასრულწლოვანთან. სამართალწარმოების ამ ეტაპზე არასრულწლოვანთან პირველადი კომუნიკაცია შესაძლოა განახორციელოს არასრულწლოვანთა მართლმსაჯულებაში არასპეციალიზებულმა გამომძიებელმა, თუმცა არასრულწლოვანთა მართლმსაჯულების კოდექსის მე-16 მუხლის შესაბამისად, თუ არასრულწლოვნის მიმართ საპროცესო მოქმედება არასპეციალიზებულმა პირმა განახორციელა, მან ამის შესახებ დაუყოვნებლივ უნდა აცნობოს არასრულწლოვანთა მართლმსაჯულებაში სპეციალიზებულ პირს, რომელმაც უნდა განაგრძოს პროცესი, ხოლო არასპეციალიზებული პირი დაუყოვნებლივ უნდა ჩამოშორდეს არასრულწლოვნის მართლმსაჯულების პროცესს.
მას შემდეგ, რაც საგამოძიებო დანაყოფში (პოლიციის შესაბამის განყოფილებაში) დასრულდება არასრულწლოვნის გამოკითხვის პროცესი, ფაქტობრივი გარემოებებიდან, არასრულწლოვნის მიერ მოწოდებული ინფორმაციიდან და დანაშაულის ბუნებიდან გამომდინარე, განისაზღვრება შემდგომი საგამოძიებო და საპროცესო მოქმედებების დაგეგმვა და ჩატარება.
არასრულწლოვანთან კომუნიკაციის დროს გასათვალისწინებელი გარემოებები:
· კონკრეტული ტერმინების და მარტივი წინადადებების გამოყენება;
· ღია კითხვების დასმა - რაც შეიძლება მცირე დოზით მონაწილეობა თხრობის პროცესში, რათა მოზარდის მიერ გადმოცემული ინფორმაცია იყოს მაქსიმალურად ავთენტური;
· გადამოწმება სწორად იქნა თუ არა აღქმული არასრულწლოვნის მიერ დასმული შეკითხვა;
· გამომძიებელმა უნდა მოუწოდოს ბავშვს გააჟღეროს თუ რაიმეს ვერ გაიგებს;
· პროფესიული ენისა და იურიდიული „ჟარგონის“ გამოყენებისაგან თავის შეკავება;
· მოკლე წინადადებებით და სალაპარაკო ენაში ხშირად გამოყენებადი სიტყვებით საუბარი;
· თუ არასრულწლოვანი გამოხატავს ემოციას (იწყებს ტირილს ან აჟიტირებულია) სამართალდამცავი ორგანოების წარმომადგენელმა უნდა აღიქვას და მიიღოს ეს ემოცია („მესმის, რომ ამ თემაზე საუბარი არასასიამოვნოა...“) და დაარწმუნოს ბავშვი, რომ ეს ემოციები სავსებით ნორმალურია და მათი გამოხატვა არ არის პრობლემა, სასურველია ამ დროს საუბარი გადატანილი იქნეს ნაკლებად სენსიტიურ თემაზე, ან საერთოდ გადაიდოს გამოკითხვა სხვა დროისთვის;
· კითხვები უნდა დაისვას კონკრეტული ფორმით, დაიწყოს სიტყვებით: „ვინ/რა/სად..“;
· თითოეულ ინციდენტთან დაკავშირებით ცალკეული კითხვები უნდა იქნეს დასმული;
· კითხვაზე პასუხის გაცემის შემდგომ გამომძიებელმა უნდა გამოხატოს პოზიტიური რეაქცია, შეაქოს და მოუწონოს საქციელი;
· არასრულწლოვანთან ერთ დონეზე უნდა იჯდეს გამოკითხვის განმახორციელებელი პირი;
· საუბრის დასასრულს მადლობა გადაუხადოს არასრულწლოვანს საგამოძიებო პროცესებში მონაწილეობისათვის.
ამასთანავე, კომუნიკაცია ყოველთვის კონკრეტულ ბავშვზე და შემთხვევის კონკრეტულ გარემოებებზე უნდა იყოს მორგებული, ეს საკითხებია:
· ბავშვის ასაკი და სქესი;
· ბავშვის რასა, კულტურა, რელიგია, მშობლიური ენა და ა.შ.;
· ბავშვის კოგნიტიური და ლინგვისტური შესაძლებლობები (მაგ. გაგების უნარი, მეტყველება, ლექსიკური მარაგი, მეხსიერება და ა.შ.);
· ბავშვის ამჟამინდელი ემოციური მდგომარეობა;
· ბავშვისა თუ ოჯახისათვის შესაძლო სტრესის წყარო (მაგალითად, ოჯახის წევრის გარდაცვალება, განქორწინება, თავშესაფრის არქონა, ბულინგი, ოჯახში ძალადობა;
· ფსიქიკური თუ ფიზიკური ჯანმრთელობისათვის აუცილებელი ნებისმიერი მოთხოვნა;
· ბავშვის ოჯახის და ცხოვრების პირობები;
· ბავშვის დღის რეჟიმი, ძილი, კვება და ა.შ.;
· ბავშვთა დაცვის ინსტიტუციებთან წინა შესაძლო კავშირი;
· ინფორმაციის სხვა წყაროები: მშობლები, მეურვეები; მასწავლებლები, სამედიცინო პერსონალი, ფსიქოლოგი და ა.შ.

ადმინისტრაციული წარმოება/ შემაკავებელი ორდერების გამოცემა
ადმინისტრაციულ-სამართლებრივი მექანიზმები გამოიყენება შემაკავებელი ორდერის/დამცავი ორდერის გამოცემით, აგრეთვე იმ შემთხვევაში, როდესაც სამართალდარღვევის ხასიათი, საქართველოს კანონმდებლობის შესაბამისად, არ იწვევს სისხლისსამართლებრივ პასუხისმგებლობას და მისი აღკვეთა შესაძლებელია საქართველოს ადმინისტრაციულ სამართალდარღვევათა კოდექსის ნორმების გამოყენებით. 
[bookmark: part_1],,ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ’’ საქართველოს კანონის მე-10 მუხლის თანახმად, ქალთა მიმართ ძალადობის ან/და ოჯახში ძალადობის ფაქტზე ოპერატიული რეაგირებისათვის უფლებამოსილი ორგანოს მიერ მსხვერპლის დაცვისა და მოძალადის გარკვეული მოქმედებების შეზღუდვის უზრუნველსაყოფად შესაძლებელია დროებითი ღონისძიების სახით გამოიცეს შემაკავებელი ორდერი ან დამცავი ორდერი. 
· იმ შემთხვევაში, როდესაც  არასრულწლოვანი არის ოჯახში ძალადობის მსხვერპლი, პოლიცია უზრუნველყოფს მოძალადე ოჯახის წევრის მიმართ შემაკავებელი ორდერის გამოცემას და საჭიროების შემთხვევაში, იღებს გადაწყვეტილებას ბავშვის ოჯახიდან გამოყვანის თაობაზე;
· შემაკავებელი ორდერი, სადაც მოძალადედ ან მსხვერპლად ხდება არასრულწლოვნის აღიარება, უნდა გამოსცეს არასრულწლოვანთა მართლმსაჯულებაში სპეციალიზებულმა  შინაგან საქმეთა სამინისტროს უფლებამოსილმა წარმომადგენელმა;
· იმ შემთხვევაში, როდესაც ვერ ხერხდება არასრულწლოვანთან შესაბამისი კომუნიკაციის ამსახველი დოკუმენტაციის შედგენა (რეაგირების ოქმი/ გასაუბრების ოქმი), პოლიციის უფლებამოსილი თანამშრომელი, შემაკავებელი ორდერის ოქმის შევსების გარეშე გამოსცემს შემაკავებელ ორდერს და უზრუნველყოფს არასრულწლოვნის უსაფრთხოებას, მათ შორის, იღებს გადაწყვეტილებას არასრულწლოვანის განცალკევების თაობაზე;
· მშობლის/სხვა კანონიერი წარმომადგენლისგან ან ბავშვთან ფაქტობრივად მცხოვრები სხვა პირისგან ბავშვის განცალკევება წარმოადგენს უკიდურეს ზომას, რის  შესახებაც პოლიციის თანამშრომელი დაუყოვნებლივ ატყობინებს სოციალური მომსახურების სააგენტოს;
· იმ შემთხვევაში, თუ ბავშვი ძალადობას ახორციელებს ოჯახის წევრის მიმართ, პოლიცია გამოსცემს შემაკავებელ ორდერს (ამ შემთხვევაში შემაკავებელი ორდერის გამოცემა ხდება მხოლოდ მაშინ, როდესაც ბავშვის არის სისხლისსამართლებრივი პასუხისმგებლობის ასაკს - 14 წელს მიღწეული).
არასრულწლოვანთა რეფერირება
ბავშვის მიმართ ძალადობის თაობაზე შეტყობინების/განცხადების მიღებისას, სამართალდამცავი ორგანო  მისთვის კანონმდებლობით დაკისრებული სავალდებულო ღონისძიებების განხორციელების შემდგომ, არასრულწლოვნის საუკეთესო ინტერესების გათვალისწინებით, ახდენს მის გადამისამართებას  სოციალური მომსახურების სააგენტოსთან. 
[bookmark: _GoBack]აგრეთვე, პოლიციელი ახდენს რთული ქცევის მქონე არასრულწლოვნების იდენტიფიცირებასა და მათ შესახებ ინფორმაციის მიწოდებას არასრულწლოვანთა რეფერირების ცენტრისთვის. 
რეფერირების პროცედურები დადგენილია საქართველოს მთავრობის 2016 წლის 12 სექტემბრის №437 და 2019 წლის 31 დეკემბერის №681  დადგენილებებით, ასევე, შინაგან საქმეთა მინისტრის 2018 წლის 19 თებერვლის  N1/80 ბრძანებით. აღნიშნული დადგენილების შესაბამისად.
ძალადობის მსხვერპლი ბავშვის რეფერირების პროცედურები:
ბავშვზე ძალადობის შესახებ ინფორმაციის მიღებისთანავე, პოლიცია ვალდებულია, დაუყოვნებლივ გამოცხადდეს შემთხვევის/გამოძახების ადგილზე. ადგილზე მისვლისას პოლიციამ უნდა განახორციელოს შემდეგი ქმედებები:
ა) გამოცხადდეს ადგილზე, წარადგინოს ვინაობა, შეისწავლოს და შეაფასოს მდგომარეობა,  გაესაუბროს სავარაუდო მსხვერპლს, მოძალადეს, ოჯახის წევრებს, მოწმეებს (მეზობლებს, ნათესავებს, სხვ.), მოიპოვოს მტკიცებულებები და ძალადობის ნიშნების ან ამ რეფერირების პროცედურებით განსაზღვრული გარემოებების არსებობის შემთხვევაში დადგენილი წესით დაუყოვნებლივ შეატყობინოს ინფორმაცია სააგენტოს;
ბ) პოლიციის მიერ სააგენტოსთვის გადაცემული ინფორმაცია უნდა შეიცავდეს: პოლიციელის სახელს, გვარს, თანამდებობას; ბავშვის სახელსა და გვარს, ასაკს, სქესს, მისამართს, შემთხვევის/გამოძახების ადგილს, თუ იგი განსხვავდება ბავშვის საცხოვრებელი მისამართისაგან. ხოლო თუ ბავშვი მიუსაფარია, მიეთითება მისი სახელი და გვარი (ასეთის არსებობის შემთხვევაში), სქესი ან მისი მაიდენტიფიცირებელი რაიმე ნიშანი, შემთხვევის/გამოძახების ადგილი; ძალადობის თაობაზე საფუძვლიანი ეჭვის ან ძალადობის ფაქტის მოკლე აღწერას; პოლიციის მიერ ჩატარებული ქმედებების ჩამონათვალს.
გ) აღკვეთოს ბავშვზე ძალადობის ფაქტი;
დ) საჭიროების შემთხვევაში, გამოიძახოს სასწრაფო სამედიცინო დახმარების ბრიგადა;
ე) კანონით გათვალისწინებულ შემთხვევაში გამოწეროს შემაკავებელი ან იარაღთან დაკავშირებული უფლებების შეზღუდვის ორდერი და აუცილებლობის შემთხვევაში უზრუნველყოს ბავშვის უსაფრთხო გარემოში გადაყვანა მარტო ან მშობელთან/კანონიერ წარმომადგენელთან/სხვა პასუხისმგებელ პირთან ერთად;
ვ) თუ გამოძახება მოხდა სამუშაო დღის განმავლობაში და სახეზეა ბავშვზე ძალადობის საფუძვლიანი ეჭვი, დაელოდოს სოციალური მუშაკის გამოცხადებას შემთხვევის/გამოძახების ადგილზე და დაეხმაროს მას ბავშვთან დაკავშირებით მიღებული გადაწყვეტილების აღსრულებაში, ხოლო თუ გამოძახება მოხდა არასამუშაო საათებში (18 საათიდან დილის 9 საათამდე), დასვენების ან უქმე დღეებში, საჭიროების შემთხვევაში, განახორციელოს ამ პუნქტის ე“ ქვეპუნქტით გათვალისწინებული მოქმედებები;
ზ) თუ ადგილზე გამოცხადებისას, სოციალური მუშაკი სიტუაციას აფასებს, როგორც გადაუდებელ შემთხვევას, რომლის დროსაც ბავშვის სიცოცხლეს ან ჯანმრთელობას მომდევნო 24 საათის განმავლობაში ემუქრება საფრთხე, სოციალური მუშაკი იღებს გადაწყვეტილებას ბავშვთან დაკავშირებით და პოლიცია ეხმარება მას ამ გადაწყვეტილების აღსრულებაში.
კანონთან კონფლიქტში მყოფი/რთული ქცევის მქონე არასრულწლოვანი პირის რეფერირების პროცედურები:
2020 წლის 1 იანვრიდან ძალაში შევიდა საქართველოს მთავრობის დადგენილება „არასრულწლოვანთა რეფერირების წესის დამტკიცების შესახებ", რომლის მიზანია რთული ქცევის მქონე არასრულწლოვნების სოციალიზაცია, რესოციალიზაცია, რეაბილიტაცია, დანაშაულის პრევენცია ინსტიტუციური და კომპლექსური მიდგომის გზით. აღნიშნული მიზნის მისაღწევად განხორციელებული ყველა ღონისძიება უნდა ეფუძნებოდეს არასრულწლოვნის საუკეთესო ინტერესების დაცვის, მისი ჰარმონიული განვითარების, ინდივიდუალური მიდგომის, დისკრიმინაციის აკრძალვის, ინფორმაციის კონფიდენციალურობისა და არასრულწლოვნის მონაწილეობის პრინციპებს. არასრულწლოვნების რეფერირების წესი ვრცელდება რთული ქცევის მქონე 10-დან 18 წლამდე ასაკის არასრულწლოვნებზე, ასევე, 7-დან 14 წლამდე ასაკის იმ არასრულწლოვნებზე, რომლებთან მიმართებაშიც კომპეტენტური უწყებების მიერ დასაბუთებული ვარაუდის სტანდარტით დადასტურდება საქართველოს სისხლის სამართლის კოდექსის კერძო ნაწილით გათვალისწინებული ქმედების ჩადენა. 
არასრულწლოვნების რეფერირების სისტემა აერთიანებს ცენტრს (ცენტრი შექმნილია იუსტიციის სამინისტროს შემადგენლობაში), საქართველოს შინაგან საქმეთა სამინისტროს, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, საქართველოს განათლების, მეცნიერების, კულტურისა და სპორტის სამინისტროს, ამ სამინისტროთა მმართველობის სფეროში მოქმედ საჯარო სამართლის იურიდიულ პირებს, სპეციალურ პენიტენციურ სამსახურს, საქართველოს პროკურატურასა და „ზოგადი განათლების შესახებ“ საქართველოს კანონის მე-2 მუხლის „ჟ“ ქვეპუნქტით გათვალისწინებულ ზოგადსაგანმანათლებლო დაწესებულებებს/სკოლებს. 
აღნიშნული დადგენილებით არასრულწლოვანთა რეფერირების ეტაპები გულისხმობს:
ა) რთული ქცევის მქონე არასრულწლოვნის იდენტიფიცირებასა და მის შესახებ ინფორმაციის ცენტრისთვის მიწოდებას;
ბ) არასრულწლოვნის მდგომარეობისა და მისი ინდივიდუალური საჭიროებების შეფასებას;
გ) არასრულწლოვნის შესაბამის სერვისებში/პროგრამებში ჩართვას ან/და გადამისამართებას;
დ) ოჯახის სოციალური ფუნქციონირების მხარდამჭერი სერვისების უზრუნველყოფასა და განვითარებას;
ე) არასრულწლოვნის შესაბამის სერვისებში/პროგრამებში არასრულწლოვნის მონაწილეობის მონიტორინგის და არასრულწლოვნის მდგომარეობაზე ზედამხედველობის განხორციელებას;
ვ) შესაბამისი სერვისის/პროგრამის დასრულების შემდეგ მონიტორინგის განხორციელებას;
ზ) უკიდურეს შემთხვევაში, არასრულწლოვნის არასრულწლოვანთა რეფერირების დაწესებულებაში გაგზავნას. 
არასრულწლოვანთა რეფერირების სისტემაში შინაგან საქმეთა სამინისტროს ფუნქცია მდგომარეობს შემდეგში: საქართველოს შინაგან საქმეთა სამინისტრო, ხოლო შემაჯამებელი გადაწყვეტილების მიღებისას - საქართველოს პროკურატურა, ცენტრის მიერ შემუშავებული სკრინინგ კითხვარის მიხედვით ახდენენ რთული ქცევის მქონე არასრულწლოვნის იდენტიფიცირებას (არასრულწლოვნის მიერ დანაშაულის ან ადმინისტრაციული სამართალდარღვევის ჩადენის შემთხვევაში) და უზრუნველყოფენ არასრულწლოვნის შესახებ ცენტრის ინფორმირებას, შესაბამისი დოკუმენტაციის მიწოდებასა და არასრულწლოვნის ცენტრში გადამისამართებას.
პრევენცია 
მნიშვნელოვანია პოლიციელი ნებისმიერი სახის პრევენციული ღონისძიების განხორცილებისას არასრულწლოვნებთან მიმართებაში იყოს:
· ბუნებრივი და გულწრფელი (აჩვენებდეს არასრულწლოვნებს, რომ არ გაურბის საკუთარ ემოციებს და არ აშინებს მათი ტაქტიანი და სხვისი შეურაცხყოფის გარეშე გამოხატვა);
· გახსნილი და მოქნილი (პოლიციელს უნდა ჰქონდეს მოსმენის უნარი, იმის აღიარება, რომ სხვებს ჩვენზე რაღაც გავლენა აქვთ ასევე, სიტუაციიდან გამომდინარე, ქცევისა და დამოკიდებულებების შეცვლა);
· უნდა გააჩნდეს არასრულწლოვანთა შეცნობის სურვილი (პრევენციის მიზნებისათვის აუცილებელია პოლიციელის მიერ არასრულწლოვანთა უკეთ გაცნობისა და მათი მსოფლმხედველობის თუ ცხოვრებისეული გამოცდილებების შესახებ მეტის გაგების სურვილი);
· აქტიურად მომსმენი (არასრულწლოვანთა განსაკუთრებული ყურადღებით მოსმენა, კონცენტრირების მოხდენა მხოლოდ თანამოსაუბრეებზე და არა საკუთარ თავზე და პროფესიაზე. ამ უნარს არასრუწლოვანი მოწვევად აღიქვამს და უფრო მეტს ამბობს, ვიდრე სხვა შემთხვევაში იტყოდა. აქტიური მოსმენა მზრუნველობის საწყისი ეტაპია. მისი საშუალებით შეიძლება გავიგოთ, რა აწუხებს არასრულწლოვანს, როგორ შეგვიძლია მისი დახმარება და სხვა).

ზემოაღნიშნულმა სხვადასხვა ელემენტებმა, რაც პოლიციელის ცხოვრების წესს შეადგენს, ბავშვის ნდობა უნდა გამოიწვიონ, საშუალება უნდა მისცეს მათ, რომ გამოთქვან, უკეთ ჩამოაყალიბონ ის, რისი თქმაც სურთ.
შეტყობინების მიღება, რომელიც შეიცავს დანაშაულის ნიშნებს


გამოძიების დაწყება


შესაძლო დანაშაულის ჩადენაში მხილებულ არასრულწლოვანთან ან/და სავარაუდო დაზარალებულ არასრულწლოვანთან შესაბამისი საგამოძიებო/საპროცესო მოქმედებების ჩატარება

